
[bookmark: _GoBack]EKITUNDU A
1.	 Soma ekitundu ekikuweereddwa n’oluvannyuma oddemu ebibuuzo ku nkomerero yaakyo. 
(Obobonero 25)
	Ekika kye kibinja ky’abantu nga balina obuzaale n’obujjajja obumu era nga n’ensibuko yaabwe y’emu okuviira ddala ku jjajjaabwe omuberyeberye. Ekika kibeeramu abantu bangi era olw’obungi bwabwe bangi tebamanyagana mu buntu naye nga balina ekibagatta n’okumanyagana ng’omuziro, amannya n’omubala. Ebyo bye bimanyisa nti gundi yeddira omuziro gundi kasita ekimu ku ebyo waggulu kimanyibwa.
	Eggwanga ly’Abaganda liyawuddwa mu bika eby’enjawulo wansi wa Kabaka naye ekyewuunyisa kwe kuba nti; okuba mu bika eby’enjawulo tekwawulayawula mu Baganda obutafaanana ng’eddiini oba ebibiina by’obufuzi. Abaganda nga bakola ekintu ekibakwatako ng’ekika basosoze naye oluvannyuma bwe kituuka okukolera eggwanga enjawulo eyo eggwaawo mu lutemya lwa liiso.
	Mu byafaayo bya Buganda ebiri mu bikumi n’ebikumi by’emyaka tewaaliwo lunaku n’olumu ab’ekika gundi lwe baatabaala ekika ekirala ekiraga obumu n’oluganda lw’Abaganda. Kabaka bwe yakyawa ekika ky’Enjovu n’asalawo okukiyigganya, ekika ekyo kyekweka mu kika ky’Effumbe ne kibulira omwo olwo Kabaka n’alemwa okukisaanyaawo. Oluvannyuma ng’obuzibu buweddewo, ab’Enjovu baddamu okuba ekika ekigumu newankubadde nga Abaganda bwe baalugera nti, “Akugoba tabulwa ky’akusuuza,” amannya agamu ab’Enjovu ge batuuma gasangibwa ne mu Ffumbe kale ne tutamanya oba ga Ffumbe oba ga Njovu.
	Bwebatyo Abaganda balimu we tuwandiikidde bino, ebika ng’ataano mu bibiri (52) naye nga bigenda byeyongera olw’ebika ebimu okugenda nga byekutulamu. Gamba ng’ekika ky’Ennyonyi kati ekirimu: Ennyange, Nakinsige, ŋŋaali, Akasanke, Endiisa n’ebirala. Nga bwe twagambye waggulu, newankubadde Ennyonyi yeekutuddemu naye tewali bulabe bwonna wakati w’ennyonyi ez’enjawulo Nakinsige, Endiisa oba Ennyange. Ate bwe gutuuka okukola nga Abaganda, tewabaawo njawulo yonna wakati w’ebika ebirala okuggyako okuvuganya mu ngeri ey’essanyu n’okwagalana, ng’abo bali wansi wa Ssaabataka, Ssaabasajja Kabaka wa Buganda.
	Buli kika kirina obutaka oba ekiggwa gye kisibuka ng’obutaka obwo gemaka ga jjajjaabwe omuberyeberye eyatondawo ekika ekyo. Ekyokulabirkako,  omutaka omukulu w’ekika ky’Enkima obutaka bwe buli Bbira (Busiro); obwa Ndugwa ow’Olugave buli Katende mu Mawokota, obwa Mukalo ow’Enjovu buli Kambugu mu Kyaddondo, n’abalala bwe batyo mu butaka bwabwe mu bifo eby’enjawulo mu Buganda. Olwokubanga ekinyusi kya Buganda ey’edda kyali mu Busiro na Kyaddondo, n’obutaka obusinga buli mu masaza ago.

(Kisimbuddwa mu: OBUWANGWA N’ENNONO Z’ABAGANDA; .M. Mutyaba ne E. Kituuka)

Ebibuuzo:
(a)	Bintu ki ebigatta abantu mu kika n’okumanyagana wadde nga tebeemanyi mu buntu? 												(Obubonero 03)
(b)	Eddiini n’ebibiina by’obufuzi omuwandiisi abyeyambisizza kutuggyirayo ki?
(Obubonero 03)
(c)	Okuyambagana n’okukolagana mubika ebyenjawulo kulagiddwa kutya?	(Obubonero 03)
(d)	Menya ebintu bitaano (5) ebyenjawulo omuwandiisi by’ayogedde ku bika mu kiba (Paragraph) 
	ekyokusatu.									(Obubonero 05)

(e)	Enjogera “Akugoba tabulwa ky’akusuuza,” etuukidde etya ku b’Enjovu?	(Obubonero 03)

(f)	Nyonnyola amakulu g’ebigambo bino nga bwe byeyambisiddwa mu kitundu ky’osomye.												(Obubonero 4)
	(i)	Mu buntu.
	(ii)	Lutemya lwa liiso.
	(iii)	Batabaala.
	(iv)	Bulabe.	

Ku buli kibuuzo (g, h, I, j) koppolola eky’okuddamu ekisingako obutuufu.
(g)	Buganda ng’ensi………………..
	(i)   ya byafaayo.
	(ii)  ebaddewo okumala ebbanga ddene.
	(iii) teriimu bantu batalina bika.
	(iv) erimu ebyafaayo ebyewuunyisa.

(h)	………………kye kyawonya ab’ekika ky’Enjovu obutasaanawo.
	(i)   Ekisa kya Kabaka.
	(ii)  okulowooza amangu.
	(iii) Ab’Effumbe okujeemera Kabaka.
	(iv) Obuntubulamu bw’Abaganda.

(i)	Ssaabataka mu Buganda…….
	(i)   y’afuga Bbira, Katende ne Kambugu.
	(ii)  y’amanyi ebifa ku bika.
	(iii) y’akulira abataka abakulu b’ekika.
	(iv) y’avunaanyizibwa ku mannya g’ebika.

(j)	Ebika mu Buganda………………….
	(i)   bisukka mu ataano mu ebibiri.
	(ii)  Kabakaka y’abibeezaawo.
	(iii) obutaka bwabyo buli mu Busiro ne Kyaddondo.
	(iv) amannya gaabyo gafaanagana.


EKITUNDU B
Kola 2(a) ne 2(b)
2.a)	Maliriza engero zino nga bwe zoogerebwa.  			     (Obubonero 10)
(i)	………………………………………………………….y’agaggyako omukkuto.
(ii) Emyungu emiwagiikirize ………………………………………………………..
(iii) Ab’omugumu baba bakaaba………………………………….…………………….
(iv) …………………………………………………….……..akuba awumba engalo.
(v) Batta miggya ……………………………………………………………………..
(vi) Ofunda n’omuliika……………………………………………………………….
(vii) Enkoko y’omwavu …………………………………….…………………………
(viii) ……………………………………………….……………. bw’etabba n’eyigga.
(ix) Ezenkanankana n’ebisiki ……………………………….………………………..
(x) Eriiso ly’omukulu …………………………………..……………………………

   b)	Engero zino zituyigirizaaki mu bulamu bwaffe obwa bulijjo?   	(Obubonero 5)			
(i)       Wakka awunya “nga ggw’omulumbye ku nswa ze.”
(ii)       Eyawukana ku mugendo efuuka kaasa. 
(iii) Asiika obulamu tassa mukono.
(iv) Oluyitaayita lukira oluliira ku nkoligo.
(v)      Omukwano gw’abato gufa nseko. 

EKITUNDU C
Ddamu ebibuuzo bisatu (3) byokka okuva mu butabo obwenjawulo.

Mukasa G. Robert: Tokiiya Ŋŋongento.
Kola 3(a) oba 3(b)
3.a)	“Newankubadde Tokiiya ayita mu kusoomoozebwa, alina bingi ebireetera omusomi okumwesiimisa.” Leeta ensonga ezimwesiimisa.			 (Obubonero 20)

Oba
3.b)	Embeera y’ensi omuwandiisi aginyumyako atya mu kuzaalibwa n’obuto bwa Tokiiya.
											 (Obubonero 20)
C. Kalinda : Pawulo Kirimuttu.
Kola 4(a) oba 4(b)
4.a)	“Nakanda ku mugamba ebyo nga nfuuyira ndiga mulere, era bw’atyo afudde ng’omuddu wa sitaani.
(i) Ani ayogera ebigambo ebyo?					(Obubonero 2)
(ii) Aba abigamba baani?						(Obubonero 2)
(iii) Ayogerwako azimbiddwa atya mu lugero?			(Obubonero 10)
(iv) Laga abantu abalala ababeera abaddu ba sitaani n’engeri buli omu gy’akikolamu.
(Obubonero 6)
Oba

4.b)	Nnyonnyola ensonga eziraga nti ebizibu ebituuka ku Pawulo yabyetuusaako ye kennyini.									(Obubonero 20)

W.Kiyingi : Gwosussa Emmwanyi.
Kola 5(a) oba 5(b)
5.a)	Ekiteregga kiteredde ntende ppamba tusimba ebijanjaalo tusiga.
	(i)	Omwogezi w’ebigambo ebyo abyolekeza ani?		           (Obubonero 2)
(ii)	Omwogezi w’ebigambo ebyo yeeyambisizza mbeera ki mu muzannyo guno okwegombesa abantu ekiteregga?				           (Obubonero 18)



Oba

5.b)	Bw’osoma omuzannyo guno nneeyisa ki ez’abantu ez’enjawulo omuwandiisi z’afaanana okuvumirira era lwaki?							(Obubonero 20)













Masagazi ne Banne : Balya n’Ensekeezi.
		Kola 6(a) oba 6(b)
6.a)	Soma ekitontome ABAFUZI ABAZZE oddemu ebibuuzo ku nkomerero yaakyo.
			ABAFUZI ABAZZE
			Omuzungu yatutta nnyo 
			Bwe bufuzi  bwe ndojja
			Butuliddeko abantu
			Butuliddeko obyalo
			N’amayisa amantu.

			Buganda yafiirwa nnyo
			Be bantu baffe be nkulaga
			Be tutenda abandijunye
			Obuganda bwaffe obuliwo
			Amagezi gaabwe ago,
			Tugakaaba twandifunye 
			Ebirungi nantabalwa.

			Ka nkumenyere abatono
			Ye Kiwanuka owaffe
			Eyalangibwa amazima
			Olw’okukula kwa Nnyaffe
			Olw’omululu gw’abafuzi
			N’atulekera  omuliro
			Ogw’abafuzi gwe bakumye!

			Ku Miteesa gyaffe wano
			Nga Muteesa waffe alamula
			Baamusingisa enkaaga
			Mu Buganda eradde
			Ne batabangula eddembe
			Olw’obufuzi bwe ndojja.

			Ggwe menya kube simenye
			Abaatusiibula amangu
			Olw’obufuzi bwe ndojja
			Kankikinale mbuuze,
			Obuganda bwazzaaki?
			Okulangibwa abazzi,
			Olw’ebirungi bye tulina!

			Ka nseyegguke ndojje
			Era nkutendere ebirala
			Ebyoobufuzi obuzzi,
			Luno Lubiri lwaffe luno
			Baalutwala  baalumira!
			Omutanda yandizze,
N’atubuulira eby’edda
			Ne tutebenkera ffena!


			Obulange bwaffe obwo
			Baali baabutwala baabwezza
			Ne babufuula obwa bonna
			So nga bwali bwa Nnyinimu!
			Eyandinunudde ebya Nnyinimu.

			Baabutwala baabwezza
			Ensimbi  zaali za Nnyinimu
			Baazisonda baaziweza
			Baagulumiz’ennyumba
			Agisange ng’Atuuse.

			Mmaliriza ŋŋamba
			Tuubaleebale ebintu
			Tutunuulire abantu
			Balitambula amangu
			Abyayonooneka ebintu
			Olw’Abafuzi baffe bano
			Tutebenkeze eggwanga
			Nga tagoberera ensonga
			Ezibakyayisa abantu
			Atebenkere Nnyaffe
			Ku Lwa Katonda n’Ensi yange.
	
            (i)    Bizibu ki abafuzi abazze bye batuusa ku nsi yaffe?				(Obubonero 4)
            (ii)   Nnyonnyola ku lulimi Omuwandiisi lweyeeyambisizza.			(Obubonero 4)
            (iii)  Ennyiriri zino zirina makulu ki?							(Obubonero 4)
  - N’amayisa amantu 
  - Mu Buganda eradde 
  - Obulange bwaffe obwo  
  - Atebenkere Nnyaffe 

            (iv)  Obukugu bw’omutontomi abwolesezza atya mu kitontome kino?		(Obubonero 8)

Oba
6.b)	Masagazi ne banne batusomesa bya buwangwa ki nga bayita mu katabo Balya n’enseekeezi?								          (Obubonero 20)
			
P. Mukasa: Jjangu Tutontome.
Kola 7(a) oba 7(b)
7.a)	Soma ekitontome OBUFUMBO oddemu ebibuuzo.	
		OBUFUMBO
		Obufumbo bwa leero bwa nkalu,
		Bw’olaba abunyweredde mwagale,
		Bunobyanobya abakazi,
		Bubakamula entuuyo,
		Bubaleetera obuzibu,
		Bw’oweerwa n’obuwangaaza ng’owonye!


		Obufumbo bwa leero bwa ngeri,
		Bw’olaba abuzannyirako mwamuke,
		Busitunkanya abakazi,
		Babatambuza sserebu,	
		Bubatwala mu bbaala,
		Bw’osanga anaabutuukiriza eryo ssanyu!

		Obufumbo bwa leero bwa mmunye!
		Abawala bataayaaya mu kkubo
		Banakuwaza abakulu,
		Tebayanjula basajja,
		Babatwalira awo,
		Omuwala omuteefu ennyo akubula!


		Olumutuusa mu nnyumba ng’akaga,
		Obugole abusudde eri ku bbali,
		Atandika okufumba,
		Emmere misumaali,
		Kuwaata takuyinza,
		Ate omuwala omubuulirire omujja wa?

		Bwa kiyita mu luggya nnyo bannyabo, 
		Omuwala atali mubuuliririre wa nkalu,
		Asegenyeza eŋŋambo,
		Tamanyi kufumba nva,
		Ebintu tabituukiriza,
		Ggwe ng’anaabibuuza ani abimanyi!

		Omusajja, olw’okulaba omuwala
		Nga naye amulonze eri mu kkubo
		Atandika okujooga,
		Akola bwa malaaya,
		Oluusi asula bweru,
		Ekitiibwa ng’akimuggyemu omukazi.

		Bw’alaba bituuse awo nno nnyabo,
		Ng’asibasiba ebintu ng’atema,
		Atandika okupanga,
		Omuzigo mu banne,
		Obufumbo bufudde,
		Olwo nga kireereese wa kkumi!

		Mbakubira omulanga nno bannyabo,
		Mbakubiriza bannange bassebo,
		Mufube okuyamba,
		Munyiikire okukuuma,
		Abaana ba muwendo,
		Eggwanga lifune obufumbo obw’empisa.
	



	Ebibuuzo:

	(i)    Mukasa atukubidde bifaananyi bya ngeri ki mu kitontome kino?	(Obubonero 4)

(ii)   Nnyonnyola ku nsengeka y’ekitontome kino.			(Obubonero 6)
(iii)  Omuwandiisi yeeyambisizza bukodyo ki okufuula ekitontome kino ekyangu?
(Obubonero 5)
(iv)  Nnyonnyola amakulu g’ebigambo bino:				(Obubonero 5)
  - Abunyweredde 
  - Mwamuke 		
  - Kiyita mu luggya 	
  - Ng’atema		
                    - Takuyinza 
Oba
(b)	Phoebe Mukasa atulingiza atya ku bizibu byetusanga mu bulamu obwa bulijjo ng’ayita mu Jjangu Tutontome?							(Obubonero 20)










                        - Bikomye  Wano  -

                     2                                                         Bikkula

